陇西历代名联选辑

（供参考）

陇西威远楼

人从方外无非雅；

兴到楼头总是高。

——明末清初·王了望撰

题风雅堂

镜涵秋水，窗落浮云，静里文魔搅脑，硬翻邺架千函，一任日长似岁；

壁挂焦桐，箱留汗简，起来古道照颜，猛望齐州九点，何妨眼大如箕。

——明末清初·王了望撰

题书楼

连云既许充千卷；

凝目何须更一层。

——明末清初·王了望撰

题山门

知无俗客常闭户；

尽有白云不守山。

——明末清初·王了望撰

春联

玉历颁新，春在梅花枝上出；

桃符换旧，瑞从柏叶酒中生。

——明末清初·王了望撰

元宵联

秾李夭桃，春色六街兼月色；

琼楼绮陌，歌声五夜杂鸡声。

——明末清初·王了望撰

陇西巩昌府署

此地是渭州旧治；

其民有唐俗遗风。

——清·周景曾撰

陇西巩昌府署

抚兹万姓身家，既养且教；

整饬十城吏治，惟公生明。

——清·佚名撰

陇西巩昌府署

化理关怀，四野清风偃草；

生机著手，一庭明月栽花。

——清·佚名撰

陇西巩昌府书斋联

穷秀才做官，不必十分受用；

大丈夫作事，只求一点精诚。

——清·唐树义撰

陇西巩昌府学署

读书须做实功夫，根深自然叶茂；

处世全凭真学问，国治必本身修。

——清·佚名撰

陇西巩昌府学署前人自题之联

官无案牍堪藏拙；

居近宫墙好读书。

——清·佚名撰

陇西巩昌府学署前人自题之联

月静重关闲锁钥；

春明万户乐弦歌。

——清·佚名撰

陇西巩昌府学署前人自题之联

爱此槐荫留客话；

羡他杏雨助诗情。

——清·佚名撰

陇西县署

二贤之节，五李之才，数千年史册流传，斯人不朽；

四山如屏，一水如带，方百里付与磅礴，惟地有灵。

——清·李健枝撰

陇西县署

此地有清圣祠堂，握篆抚残黎，敢自外廉顽懦立；

贱子乃谪仙宗派，下车宰故土，最难忘迁客长沙。

——清·李荇仙撰

陇西县署

轩窗对影惟邀月；

案牍余闲且看山。

——清·佚名撰

陇西县署

图画三春开丽景；

弦歌四境播清风。

——清·佚名撰

陇西游击署

地接羌戎，未能似韩诩从军，长为锁钥；

职兼抚御，何以如马援守陇，无愧干城。

——清·佚名撰

陇西巩昌府文庙

德冠生民，溯地辟天开，咸尊首出；

道隆群圣，统金声玉振，共仰大成。

——清·佚名撰

陇西巩昌府文庙

规模从阙里而来，遥瞻东鲁；

经理得圣人之后，丕焕西陲。

——清·颜士璋

陇西巩昌府文庙

德行树当年，万世家声承至教；

宫墙成此日，千秋俎豆在斯文。

——清·佚名撰

陇西贡院

襄事在朝廷，多由读书出也；

武功定天下，当以文章治之。

——清·佚名撰

陇西贡院

为教化而来，进多士遍施化雨；

乘新春初过，到此门快领春风。

——清·佚名撰

陇西襄武书院

何人高北斗之名，万里云程，望他日扶摇直上；

此地居南安之首，一窗灯火，看英才荟萃其间。

——清·佚名撰

陇西襄武书院

宣圣为万世师，学校萃英才，幸斯文犹在兹也；

谪仙去千余载，乡里有先哲，愿诸生共私淑之。

——清·佚名撰

陇西南安书院文昌阁

入门莫问功名，但当奋志诗书，解会状元，自能各遂诸生愿；

此地岂言果报，然而格天孝友，一十七世，何尝不作大夫身。   

——清·杨晓岩撰

陇西威远楼

高倚金城，地居两界河山首；

遥连玉塞，气作三秦锁钥雄。

——清·佚名撰

陇西威远楼

看地势如何，西山五刹为阶级； 

问楼高几许，北斗七星作栏杆。

——清·刘汝彪撰

陇西威远楼

望千里关山，客里几增游子感；

看一城烟火，我来空负宰官身。

——清·李健枝撰

陇西威远楼

洮渭涌双流，听栏外鲸钟震响，直接关塞；

井参攀列宿，看匣中龙剑干霄，欲动星辰。

——清·佚名撰

陇西仁寿山蓬莱阁
把酒且登高，看平原战垒，远道荒村，一任他英雄豪杰，临风感慨；

吟诗聊小住，听窗外莺声，花间鸟语，还须我文人学士，竟日流连。

——清·刘汝彪撰

陇西保昌楼魁星阁

岂只占万仞高山，要点北斗七星，快向鳌头先立足；

愿借得一枝妙笔，好把南安诸士，多从雁塔早题名。

——清·佚名撰

陇西太平堡钟楼

塔影挂清汉；

钟声和白云。

——清·成大猷撰

陇西昭忠祠

狂寇袭襄武，先辈楼中同死难；

捐躯甘报国，我来陇上吊忠魂。

——清·佚名撰

陇西李家龙宫

肇基址于陇西，唐宋元明，世推望族；

溯渊源于柱史，帝王师相，代有传人。

——清·莫树椿撰

药王孙思邈

欲寻太白山乎，细循叠嶂层峦，直通此地；

闻精岐黄术者，谁果缄龙灸虎，能似真人。

——清·武尚仁撰

自题书斋

花医躭书癖；

鸟斫听道聋。

——清·陈长复撰

自题书斋

学海津梁须大眼；

文渊渡口在虚心。

——清·陈长复撰

自题书室

半亩宽闲，风月烟云花绣出；

一亭空旷，古今天地鸟衔来。

——清·陈长复撰

自题联

匣有剑，囊有书，蕴蓄着本色富贵；

孝于亲，友于弟，发泄出至性文章。

——清·陈长复撰

自题联

尽洗铅华存太素；

别为经纬见文章。

——清·陈长复撰

题厨房春联

盐梅志远不媚灶；

菽水家常可养亲。

——清·陈长复撰

赠友人联

花满枝头频语鸟；

天开眼底任浮云。

——清·陈长复撰

题友人园亭

此地有乐道遗风，坐收山水烟霞，笑傲处醉倾千杯，放歌喷成莘野雨；

斯人得与点大意，看取花林风月，吟弄时毫挥万字，掷空撞破濂溪天。

——清·陈长复撰

记在药王殿读书联捷之事

人仰慈心医疾病；

我承妙剂活文章。

——清·陈长复撰

陇西药王庙

一生济世名京兆；

千载知公唯考亭。

——清·陈长复撰

题友人药铺

三十年切玉于书，风雨云雷俱悴，一旦怒揖黄帝，请负造化而趋；

亿万人扪钥乎理，蜗蚁牛蛇皆喧，半丸笑走岐伯，呼焚囊箧以谈。

——清·陈长复撰

题陆仁伯药室

何处见元仁，拈来金石草木，发泄出一腔生意；

此间赞化育，回起疲癃残疾，补缀成六合春风。

——清·陈长复撰

题余藏伯药铺

探造化而修己，春夏秋冬，都是这个身边范围，不害两间生意，宇宙螭虎皆全，又剩何疲癃残疾，置尔隔膜；

本孝友以医人，金石草木，俱非他家手里物事，拈出胸中太和，天地症结立解，更有甚风寒暑湿，困我同胞。

——清·陈长复撰

陇西挂面铺

一阵和风，不辨丝垂杨柳岸；

几番春雨，宛如帘挂杏花天。

——清·马鉴堂撰

陇西医瘟轩联

降此十医来寿世；

何愁万病不回春。

——清·佚名撰

陇西中山公园

敢对园林忘疾苦；

且邀父老话桑麻。

——近代·黄炘撰

送陇西青年抗日从军舞台联

人物感沧桑，试听威远钟鼓，台畔书声，胡笳齐奏从军乐；

河山生颜色，还看桃花如润，渭水长流，壮士高歌陇上吟。

——近代·黄炘撰

陇西李氏堂

家学溯犹龙，早垂道德昭前世；

堂谟承射虎，应有勋名启后人。

——近代·王海帆撰

陇西仁寿山陇西堂

五千言道德一经，鹿洞流芳，龙门缵绪；

十八子公侯万代，柳袍常染，蓉镜长开。

——前人撰

陇西三皇庙

春秋修其祖庙；

冬夏教以诗书。

——近代·蔡建邦

题药铺联

身值千金，求药何须问价；

心同一体，活人岂可言功。

——近代·杨生和撰

陇西琴鹤诊疗所

桃仁杏仁柏子仁，仁心济世；

天仙凤仙威灵仙，仙方救人。

——近代·佚名

陇西第五师范学校

明杨庆著述之区，鹤鸣子和；

唐李翱读书于此，山高水长。

——近代·王海帆撰

陇西第五师范学校

万里风云，皆作丽色；

三年岁月，当有传人。

——近代·王海帆撰

陇西忠义隆商号

忠焉与人，隆基益夏；

义以为利，号运恒春。

——近代·蔡建邦撰

春联

岁寒惟有孤松秀；

春到可能卧柳生。

——近代·蔡建邦撰

春联

家祥世衍无疆庆；

国泰天开不老春。

——近代·蔡建邦撰

自励联

羡发愤之有年，苏公未老；

叹光阴之可惜，陶侃宜师。

——近代·牟凤鸣撰

赠友人联

竹环窗外图书润；

花落池中砚水香。

——近代·刘炳青撰

暑雨

蝶至饮新露；

风来送晚晴。

——当代·罗锦堂撰

陇西仁寿山

仁者寿比山河壮；

圣人心同日月明。

——当代·罗锦堂撰

